
ꦏꦲꦼꦥꦝꦥꦁꦏꦠ꧀ꦝꦼꦮꦼ꧈ꦏꦧꦺꦃꦩꦲꦸꦫꦏ꧀ꦩꦸꦁꦧꦁꦱꦤꦼꦢꦸꦂꦗꦤꦧꦲꦼ꧉ꦢꦼꦊꦔꦼꦤ꧀꧈ꦭꦺꦴ꧈ꦏꦲꦼꦱꦶꦔꦤꦼꦧꦫꦺꦴꦁ꧈ꦧꦿꦁꦏꦁꦔꦤ꧀ꦩꦔꦶꦮ꧈ꦪꦺꦤ꧀ꦲꦏꦸꦏꦧꦺꦃꦔꦸꦧꦼꦁꦔꦶꦒꦸꦩꦸꦏ꧀ꦥꦱꦶꦂꦏꦲꦼ꧈ꦧꦏꦭ꧀ꦏꦼꦥꦼꦛꦸꦏ꧀ꦝꦺꦮꦺꦏ꧀ꦏꦼ꧉

꧋ꦱꦭꦗꦼꦁꦔꦶꦥꦸꦤ꧀ꦏꦸꦭꦱꦢꦪꦭꦗꦼꦁꦔꦸꦧꦼꦁꦔꦶꦒꦸꦩꦸꦏ꧀ꦥꦱꦶꦂꦮꦲꦸ꧈ꦲꦤꦔꦶꦁꦧꦺꦴꦠꦼꦤ꧀ꦏꦼꦠꦶꦔꦭ꧀ꦱꦶꦔꦤꦶꦥꦸꦤ꧀ꦧꦫꦺꦴꦁ꧉ꦱꦱꦩ꧀ꦥꦸꦤ꧀ꦤꦶꦥꦸꦤ꧀ꦏꦸꦭꦩꦢꦺꦴꦱ꧀ꦱꦶꦱꦮꦠꦮꦶꦱ꧀ꦢꦔꦸ꧈ꦱꦮꦼꦒ꧀ꦩꦁꦒꦶꦃꦠꦥꦏ꧀ꦫꦃꦫꦃꦲꦺꦁꦒꦭ꧀꧈ꦲꦶꦁꦏꦁꦏꦸꦭꦱꦢꦪꦭꦗꦼꦁꦔ꧀ꦭꦕꦏ꧀꧈ꦮꦶꦮꦶꦠ꧀ꦠꦶꦥꦸꦤ꧀ꦔꦸꦫꦸꦠ꧀ꦲꦶꦁꦏꦁꦱꦠꦸꦁꦒꦭ꧀꧈ꦭꦗꦼꦁꦔꦸꦫꦸꦠ꧀ꦱꦤꦺꦱ꧀ꦱꦶꦥꦸꦤ꧀꧈ꦔꦤ꧀ꦠꦺꦴꦱ꧀ꦲꦤ꧀ꦢꦢꦺꦴꦱ꧀ꦱꦏꦼꦤ꧀ꦒꦸꦩꦸꦤ꧀ꦤꦶꦁꦩꦤꦃꦲꦶꦥꦸꦤ꧀ Orme ꦏꦭꦶꦪꦤ꧀ꦏꦸꦭ꧈ꦥꦿꦺꦴꦥꦼꦱꦺꦴꦂ Higgs ꦠꦤ꧀ꦱꦃꦩꦼꦩ꧀ꦥꦼꦁꦏꦼꦩꦮꦺꦴꦤ꧀꧉ꦱꦉꦁꦥꦿꦺꦴꦥꦼꦱꦺꦴꦂ Higgs ꦢꦔꦸꦢꦔꦸꦲꦶꦕꦭ꧀ꦥꦔꦗꦼꦁꦲꦗꦼꦁꦔꦶꦥꦸꦤ꧀꧈ꦢꦸꦩꦢꦏ꧀ꦏꦤ꧀ꦱꦶꦔꦧꦫꦺꦴꦁꦮꦲꦸꦥꦶꦤꦁꦒꦶꦃꦮꦺꦴꦤ꧀ꦠꦼꦤ꧀ꦱꦊꦧꦼꦠ꧀ꦠꦶꦁꦗꦸꦒꦁꦔꦤ꧀꧉ꦱꦉꦁꦱꦶꦔꦧꦫꦺꦴꦁꦧꦝꦼꦩꦶꦁꦒꦃ꧈ꦏꦸꦭꦱꦢꦪꦭꦗꦼꦁꦚꦚ꧀ꦗꦠꦱꦱꦉꦁꦔꦤ꧀ꦩꦫꦩ꧀ꦧꦃꦫꦩ꧀ꦧꦃ꧉ꦩꦶꦩꦶꦱ꧀ꦱꦠꦸꦁꦒꦭ꧀ꦲꦤꦠꦺꦴꦤ꧀ꦤꦶꦱꦶꦔꦧꦫꦺꦴꦁꦮꦲꦸ꧈ꦠꦤ꧀ꦝꦤꦶꦥꦸꦤ꧀ꦱꦶꦔꦧꦫꦺꦴꦁꦭꦗꦼꦁꦝꦮꦃ꧈ꦲꦤꦔꦶꦁꦭꦗꦼꦁꦠꦔꦶꦩꦭꦶꦃꦏꦤ꧀ꦛꦶꦲꦁꦒꦼꦫꦺꦴ꧉ꦱꦩ꧀ꦥꦸꦤ꧀ꦠꦩ꧀ꦠꦸꦏꦼꦩꦮꦺꦴꦤ꧀꧈ꦲꦶꦁꦏꦁꦔꦺꦔꦶꦁꦔꦶꦮꦲꦸꦩꦶꦩꦶꦱ꧀ꦱꦶꦥꦸꦤ꧀ꦏꦥꦶꦠꦤ꧀ Orme꧈ꦲꦤꦔꦶꦁꦥꦿꦺꦴꦥꦼꦱꦺꦴꦂ Higgs ꦏꦢꦺꦴꦱ꧀ꦲꦢꦠ꧀ꦠꦶꦁꦠꦶꦪꦁꦲꦶꦁꦏꦁꦩꦶꦮꦶꦠꦮꦶꦠ꧀ꦠꦶꦧꦼꦧꦼꦝꦒ꧀ꦤꦶꦏ꧈ꦭꦗꦼꦁꦧꦼꦤ꧀ꦠꦺꦂꦩꦤꦃꦲꦶꦥꦸꦤ꧀꧈ꦱꦲꦲꦔꦁꦒꦼꦥ꧀꧈ꦧꦶꦭꦶꦃꦲꦶꦁꦏꦁꦔꦺꦔꦶꦁꦔꦶꦮꦲꦸꦩꦶꦩꦶꦱ꧀ꦱꦶꦥꦸꦤ꧀ꦥꦿꦺꦴꦥꦼꦱꦺꦴꦂ Higgs ꦥꦶꦪꦩ꧀ꦧꦏ꧀꧉ꦲꦶꦁꦏꦁꦩꦏꦠꦼꦤ꧀ꦮꦲꦸꦧꦺꦴꦠꦼꦤ꧀ꦥꦽꦭꦸꦏꦸꦭꦠꦶꦠꦶꦪꦁꦏꦭꦶꦃꦲꦩꦧꦼꦤ꧀ꦤꦶ꧉

꧋ꦏꦤ꧀ꦛꦶꦉꦏꦲꦺꦴꦱ꧀꧈ꦏꦸꦭꦱꦢꦪꦭꦗꦼꦁꦔ꧀ꦭꦗꦼꦁꦔꦏꦼꦤ꧀ꦔꦺꦴꦪꦏ꧀ꦱꦶꦔꦧꦫꦺꦴꦁꦮꦲꦸ꧈ꦲꦶꦁꦏꦁꦠꦠꦸꦱꦔꦼꦠ꧀꧈ꦔꦤ꧀ꦠꦺꦴꦱ꧀ꦧꦺꦴꦠꦼꦤ꧀ꦱꦒꦼꦢ꧀ꦭꦸꦩꦩ꧀ꦥꦃ꧈ꦤꦩꦸꦁꦲꦁꦒꦼꦉꦁꦔꦶꦏꦸꦭꦱꦢꦪ꧈ꦠꦸꦮꦶꦤ꧀ꦤꦏꦸꦂꦤꦏꦸꦂꦫꦏꦼꦤ꧀ꦱꦸꦏꦸꦤꦶꦥꦸꦤ꧀ꦩꦔꦶꦁꦒꦶꦭ꧀꧈ꦩꦶꦩꦶꦱ꧀ꦲꦶꦁꦏꦁꦤꦺꦴꦩꦼꦂꦏꦭꦶꦃꦭꦁꦏꦸꦁꦠꦶꦠꦶꦱ꧀ꦲꦁꦱꦭ꧀ꦭꦶꦥꦸꦤ꧀꧈ꦗꦭꦂꦫꦤ꧀ꦱꦶꦔꦤꦶꦥꦸꦤ꧀ꦧꦫꦺꦴꦁꦭꦗꦼꦁꦝꦮꦃꦥꦼꦗꦃ꧉

꧋ꦥꦿꦺꦴꦥꦼꦱꦺꦴꦂ Higgs ꦲꦚ꧀ꦗꦼꦔꦺꦏ꧀꧇ꦲꦪꦺꦴꦱꦶꦔꦧꦫꦺꦴꦁꦏꦲꦼꦥꦝꦢꦶꦏꦼꦭꦺꦠ꧀ꦠꦶ꧈ꦝꦺꦮꦺꦏ꧀ꦏꦼꦮꦶꦱ꧀ꦲꦔ꧀ꦭꦶꦁꦒꦶꦃꦲꦶꦲꦮꦏ꧀ꦏꦸ꧈ꦭꦤ꧀ꦲꦏꦸꦤꦼꦢꦾꦔ꧀ꦭꦶꦁꦒꦶꦃꦲꦶꦲꦮꦏꦼꦏꦥꦶꦁꦥꦶꦫꦁꦥꦶꦫꦁ꧉ꦏꦸꦭꦱꦢꦪꦭꦗꦼꦁꦲꦩꦶꦮꦶꦠ꧀ꦠꦶꦔꦼꦭꦺꦠ꧀ꦠꦶꦱꦶꦔꦧꦫꦺꦴꦁꦮꦲꦸ꧈ꦱꦤꦢꦾꦤ꧀ꦠꦏꦸꦭꦱꦩ꧀ꦥꦸꦤ꧀ꦱꦸꦏꦥꦶꦠꦼꦢꦃꦱꦸꦥꦢꦺꦴꦱ꧀ꦲꦺꦁꦒꦭ꧀ꦭꦮꦁꦱꦸꦭ꧀ꦝꦠꦼꦁꦥꦏꦩ꧀ꦥꦸꦁꦔꦤ꧀꧈ꦲꦮꦶꦠ꧀ꦏꦭꦥꦸꦤꦶꦏꦏꦸꦭꦔꦸꦮꦠꦺꦴꦱ꧀ꦱꦏꦼꦤ꧀ꦝꦠꦼꦁꦏꦮꦺꦴꦤ꧀ꦠꦼꦤ꧀ꦤꦤ꧀ꦤꦶꦁꦲꦮ꧉ꦥꦔꦼꦭꦺꦠ꧀ꦠꦶꦥꦸꦤ꧀ꦭꦩꦶ꧈ꦗꦭꦂꦫꦤ꧀ꦤꦩꦸꦁꦏꦸꦭꦥꦶꦪꦩ꧀ꦧꦏ꧀ꦲꦶꦁꦏꦁꦩꦔꦽꦠꦺꦴꦱ꧀ꦕꦫꦤꦶꦥꦸꦤ꧀ꦠꦶꦪꦁꦔꦼꦭꦺꦠ꧀ꦠꦶꦏꦼꦮꦤ꧀ꦥꦸꦤꦶꦏ꧈ꦭꦤ꧀ꦗꦭꦂꦫꦤ꧀ꦧꦼꦤ꧀ꦠꦺꦂꦱꦔꦼꦠ꧀꧈ꦲꦁꦒꦺꦤ꧀ꦤꦶꦥꦸꦤ꧀ꦔꦼꦭꦺꦠ꧀ꦠꦶꦲꦶꦁꦒꦶꦃꦩꦁꦏꦼꦭ꧀ꦭꦏꦼꦤ꧀꧉

꧋ꦢꦔꦸꦢꦔꦸꦲꦶꦁꦒꦶꦃꦫꦩ꧀ꦥꦸꦁ꧈ꦮꦕꦸꦕꦭ꧀ꦭꦶꦥꦸꦤ꧀ꦭꦗꦼꦁꦏꦒꦤ꧀ꦠꦸꦁꦔꦏꦼꦤ꧀ꦲꦶꦁꦱꦚ꧀ꦗꦠ꧈ꦲꦶꦁꦏꦁꦭꦗꦼꦁꦏꦥꦶꦏꦸꦭ꧀ꦒꦼꦒꦼꦤ꧀ꦠꦺꦴꦱ꧀ꦱꦤ꧀ꦲꦶꦁꦠꦶꦪꦁꦏꦭꦶꦃ꧉ꦱꦱꦩ꧀ꦥꦸꦤ꧀ꦤꦶꦥꦸꦤ꧀ꦏꦸꦭꦱꦢꦪꦭꦗꦼꦁꦱꦩꦶꦔꦺꦴꦩ꧀ꦧꦼꦠꦺꦴꦪꦱꦏꦶꦁꦒꦼꦤ꧀ꦢꦸꦭ꧀ꦥꦱꦔꦺꦴꦤ꧀꧈ꦩꦭꦃꦏꦸꦭꦱꦸꦩꦼꦉꦥ꧀꧈ꦧꦶꦭꦶꦃꦥꦿꦺꦴꦥꦼꦱꦺꦴꦂ Higgs ꦥꦸꦤꦶꦏ꧈ꦔꦸꦩ꧀ꦧꦃꦫꦃꦲꦶꦁꦏꦁꦮꦺꦴꦤ꧀ꦠꦼꦤ꧀ꦲꦶꦁꦫꦲꦶꦠꦸꦮꦶꦤ꧀ꦲꦶꦁꦠꦔꦤ꧀꧈ꦩꦮꦶꦠꦺꦴꦪꦤꦶꦥꦸꦤ꧀ꦱꦔꦸꦮꦲꦸ꧉ꦱꦭꦗꦼꦁꦔꦶꦥꦸꦤ꧀ꦏꦸꦭꦱꦢꦪꦭꦗꦼꦁꦧꦶꦝꦭ꧀ꦮꦁꦱꦸꦭ꧀ꦝꦠꦼꦁꦥꦏꦩ꧀ꦥꦸꦁꦔꦤ꧀꧈ꦲꦤꦔꦶꦁꦱꦤꦢꦾꦤ꧀ꦏꦸꦭꦱꦢꦪꦔꦿꦸꦩꦲꦺꦴꦱ꧀ꦱꦶꦱꦸꦩꦼꦉꦥ꧀ꦪꦼꦏ꧀ꦠꦺꦴꦱ꧀ꦝꦠꦼꦁꦩꦂꦒꦶꦤꦶꦥꦸꦤ꧀꧈ꦲꦺꦮꦢꦺꦤꦺꦠꦼꦠꦼꦭꦱꦔꦼꦠ꧀꧈ꦧꦶꦭꦶꦃꦧꦺꦴꦠꦼꦤ꧀ꦮꦺꦴꦤ꧀ꦠꦼꦤ꧀ꦲꦶꦁꦏꦁꦒꦝꦃꦥꦔꦶꦤ꧀ꦠꦼꦤ꧀ꦲꦶꦤ꧀ꦠꦼꦤ꧀ꦏꦼꦢꦃꦝꦠꦼꦁꦥꦸꦤ꧀ꦢꦶꦤꦼꦂꦫꦶꦁꦭꦩ꧀ꦥꦃꦮꦲꦸ꧈ꦗꦭꦂꦫꦤ꧀ꦏꦭꦥꦁꦏꦠ꧀ꦠꦶꦥꦸꦤ꧀ꦏꦼꦱꦼꦱ꧈ꦧꦺꦴꦠꦼꦤ꧀ꦮꦺꦴꦤ꧀ꦠꦼꦤ꧀ꦲꦶꦁꦏꦁꦒꦝꦃꦥꦶꦏꦶꦫꦤ꧀ꦲꦩ꧀ꦧꦼꦏ꧀ꦠꦏꦺꦴꦩ꧀ꦥꦱ꧀꧈ꦢꦺꦤꦺꦱꦽꦔꦼꦔꦼꦲꦶꦁꦏꦁꦥꦢꦠ꧀ꦠꦤ꧀ꦱꦺꦴꦏ꧀ꦏꦸꦭꦲꦁꦒꦼꦥꦤ꧀ꦢꦺꦴꦩꦤ꧀꧈ꦏꦭꦥꦸꦤꦶꦏꦔꦸꦩ꧀ꦥꦼꦠ꧀ꦮꦺꦴꦤ꧀ꦠꦼꦤ꧀ꦱꦮꦶꦁꦏꦶꦔꦶꦁꦥꦼꦝꦸꦠ꧀ꦲꦶꦁꦏꦁꦔꦤꦺꦃꦲꦤꦺꦃꦲꦶꦥꦸꦤꦶꦏ꧉ꦥꦸꦠꦸꦱ꧀ꦱꦶꦁꦉꦩ꧀ꦧꦒ꧀꧈ꦏꦸꦭꦱꦢꦪꦭꦗꦼꦁꦮꦁꦱꦸꦭ꧀ꦝꦠꦼꦁꦒꦸꦩꦸꦏ꧀ꦥꦱꦶꦂꦥꦁꦒꦼꦤ꧀ꦤꦤ꧀ꦤꦶꦥꦸꦤ꧀ꦤꦭꦶꦏꦏꦸꦭꦱꦢꦪꦩꦼꦗꦃꦲꦶꦱꦶꦔꦧꦫꦺꦴꦁꦮꦲꦸ꧈ꦱꦭꦗꦼꦁꦔꦶꦥꦸꦤ꧀ꦧꦝꦼꦔꦼꦠꦸꦠ꧀ꦠꦲꦏꦼꦤ꧀ꦠꦥꦏ꧀ꦏꦶꦁꦱꦸꦏꦸꦏꦸꦭꦱꦢꦪꦲꦶꦁꦔꦗꦼꦁ꧉ꦲꦶꦁꦏꦁꦩꦏꦠꦼꦤ꧀ꦮꦲꦸꦱꦗꦏ꧀ꦏꦶꦥꦸꦤ꧀ꦠꦶꦤ꧀ꦢꦏ꧀ꦥꦿꦱꦗꦱꦔꦼꦠ꧀꧈ꦗꦭꦂꦫꦤ꧀ꦱꦏꦶꦁꦔꦿꦶꦏꦸꦠꦼꦧꦶꦃꦲꦶꦁꦒꦸꦩꦸꦏ꧀ꦮꦲꦸꦏꦶꦤ꧀ꦠꦼꦤ꧀ꦏꦶꦤ꧀ꦠꦼꦤ꧀ꦮꦺꦴꦤ꧀ꦠꦼꦤ꧀ꦱꦠꦼꦔꦃꦥꦭ꧀꧉

